
ᓲᓴᒃᑯᒃ ᐊᖓᔪᒌᒃ, ᐅᓖᐱᑲᒃᑯᒃ ᐊᓕᐊᓇᐃᒋᔭᖃᖅᐳᒃ ᐊᓈᓇᒥᖕᓂᒃ ᑕᐅᑑᔭᖅᖢᑎᒃ 
ᑎᑎᕋᖅᑎᓪᓗᒍ ᓄᓇᖅᑲᑎᒋᙱᑕᒥᓄᑦ. ᐊᓈᓇᖓ ᐊᑕᐅᓯᑯᓗᖕᒥᒃ ᑎᑎᕋᐅᑎᖃᕋᒥ 
ᐊᓐᓂᕆᒐᒥᐅᒡᓗ ᐸᐸᑐᑦᑎᐊᖅᐸᒃᖢᓂᐅᒃ ᕿᔪᖁᑎᒥᓃᑎᑉᐸᒃᖢᓂᐅᒃ.

ᐅᓪᓗᖅᑕᖃᓚᐅᖅᓯᒪᕗᖅ, ᐊᓈᓇᖓ ᐊᓂᖕᒪᑦ ᓄᓇᖅᑲᑎᒥᓂᒃ ᐃᑲᔪᕆᐊᖅᖢᓂ, ᓲᓴᒃᑯᑦ, 
ᐅᓖᐱᑲ, ᐲᑕᓗ ᓇᔪᖅᖠᖃᑕᐅᓕᖅᖢᑎᒃ ᐊᑖᑕᑎᒃ ᐃᓚᒋᓪᓗᒍ. ᐱᙳᐊᑲᑕᓚᐅᖅᖢᑎᒃ 
ᐱᙳᐊᖅᐸᒃᑕᒥᖕᓂᒃ ᐃᕿᐊᙳᕋᒥᒃ ᓱᔭᒃᓴᖃᕈᓐᓃᖅᖢᑎᒃ--ᐊᓱᐃᓛᒡᓕ ᐊᑖᑕᖓᑦ 
ᓴᖅᑭᑦᑎᓪᓗᓂ ᑎᑎᕋᐅᒻᒥᒃ! ᓲᓴᓐ ᑎᑎᕋᐅᔭᑲᑕᒃᖢᓂ, ᑎᑎᕋᐅᑦ 
ᓇᐃᒡᓕᕙᓪᓕᐊᑐᐃᓐᓇᖅᐳᖅ. ᖃᓄᐃᓕᓂᐊᖅᐸᓕ ᐊᓈᓇᖓ ᐊᖏᕐᕋᕈᓂ?

ᓲᓴᓐ ᐊᕕᙵᐅᑉ ᓄᑕᕋᐅᑎᓪᓗᒍ ᐃᖅᑲᐅᒪᔭᖏᓐᓂᒃ 
ᐃᒡᓗᒦᑉᐸᓱᖓᖅᑎᓪᓗᒋᑦ ᑐᙵᕕᖃᖅᖢᓂ, ᑖᓐᓇ ᐅᓂᒃᑳᖅ 
ᓄᑕᖅᑲᓂᒃ ᖃᐅᔨᑎᑦᑎᒋᐊᖅᐳᖅ ᐱᐅᖅᓱᐊᕐᓂᕐᒥᒃ. 

“ᑕᑰᑎᓂᐊᕆᕗᒍᑦ! ᑐᓵᒻᒪᕆᖕᓂᐊᖅᐳᓯ ᐊᑖᑕᔅᓯᓐᓂᒃ,” ᐊᓈᓇᒐ ᐅᖃᖅᐳᖅ.

“ᑐᓵᒻᒪᕆᖕᓂᐊᖅᐳᒍᑦ!” ᐅᓖᐱᑲ, ᐲᑕᓗ ᐊᑕᐅᑦᑎᒃᑯᑦ ᐅᖃᖅᐴᒃ.

ᐹᒥᑦ ᐳᑦᑐᐊᒡᒋᖅᖢᓂ ᐊᓈᓇᒐ ᐊᓂᖕᒪᑦ
ᐃᕐᓂᓱᒃᓰᔭᖅᑐᖅᖢᓂ ᓯᓚᖅᑲᑎᑦᑎᓐᓂᒃ.

ᐊᓈᓇᒪ ᐊᖅᑯᓵᓕᕐᒪᒍ ᓯᓚᒥ ᐃᓱᕋᖅᑐᔪᖅᐳᑦ, ᖃᓄᑭᐊᖅ, ᓂᓪᓕᖅᑐᖅ 
ᑐᓴᖅᐸᕗᑦ. ᓱᖁᑎᒋᔭᐅᔪᒻᒫᓘᒐᒥ!

ᐃᒡᓗᕗᑦ ᓴᐃᓕᓐᓇᓚᐅᖅᑐᖅ. ᐱᖁᑎᖃᓗᐊᓚᐅᙱᓐᓇᑦᑕ, ᐱᒋᔭᑦᑎᓐᓂᒃ 
ᐊᖓᔪᖅᑳᑦᑕ ᐊᑐᑦᑎᐊᖁᕙᓚᐅᖅᐹᑎᒍᑦ.

ᐊᓕᐊᓇᐃᒋᓛᕆᓚᐅᖅᑕᕋ ᐃᒡᓗᑦᑎᓐᓂ ᐊᓈᓇᒪ ᐅᖓᑎᖓ ᖁᓪᓕᐊᑕ 
ᖃᓂᒋᔮᓂ ᕿᔪᖁᑎᒥᓃᑎᑦᑎᕙᓚᐅᕐᒪᑦ ᐱᖁᑎᒥᓂᒃ ᐊᓐᓂᕆᓛᒥᓂᒃ. 
ᐴᖅᓯᒪᑎᑦᑎᕙᓚᐅᖅᓯᒪᖕᒪᑦ ᕿᓯᓕᕆᔾᔪᑎᓂᒡᓗ ᐊᒥᓕᕆᔾᔪᑎᓂᒡᓗ, ᒥᖅᑯᑎᓂᒃ 
ᐃᕙᓗᓂᒡᓗ, ᐊᒡᓛᓪᓘᓐᓃᑦ ᑎᑎᕋᐅᒻᒥᒃ.

“ᓯᕿᓐᓂᓕᖅᐳᖅ!” ᐊᑖᑕᒐ ᐅᖃᖅᖢᓂ. ᐅᑭᐅᒃᑯᑦ ᐅᓪᓗᙳᕌᖓᑦ 
ᖃᐅᒻᒪᕈᔪᒃᐸᖕᒪᑦ ᐃᒐᓛᖃᖅᐸᓚᐅᕋᑦᑕ ᓂᓚᖕᒥᒃ. “ᐃᒐᓛᒃᑯᑦ 
ᑎᑎᕋᐅᔭᓚᐅᕆᑦᑎ.”

ᐊᓈᓇᒪ ᑎᑎᕋᕆᐅᖅᓴᑎᑉᐸᓚᐅᕐᒫᑎᒃᑯᒃ ᐊᖓᔪᒐᓗ ᐅᕙᒍᒃ ᐃᒐᓛᒃᑯᑦ. 
ᐅᓖᐱᑲᓗ ᐊᓕᐊᓇᐃᒋᕙᓚᐅᕋᑦᑎᒃᑯᒃ ᑎᑎᕋᕆᐊᒃᓴᖅ ᑎᑭᑦᑎᓐᓄᑦ ᐃᒐᓛᒃᑯᑦ 
ᐃᓗᓯᒪᑎᓪᓗᒍ.

ᐊᓕᐊᓇᐃᒋᕙᓚᐅᕐᒥᔭᕗᒃ ᑕᐅᑐᒃᖢᒍ ᐊᓈᓇᒐ ᑎᑎᕋᓕᕌᖓᑦ 
ᓄᓇᖅᑲᑎᒋᙱᑕᑦᑎᓐᓄᑦ ᑎᑎᕋᐅᒻᒥᒃ ᐊᑐᖅᖢᓂ 
ᐅᐊᓐᓈᓐᓄᒋᕙᓚᐅᖅᑕᕗᒃ! ᐊᓕᓚᔪᖅᑕᖃᕋᔪᓚᐅᙱᒻᒪᑦ, 
ᑏᓪᓗ ᓯᐅᕋᐅᔮᖅᑑᓪᓗ ᐴᖏᓐᓂᒃ ᑎᑎᕋᕐᕕᒃᓴᖃᖅᐸᓚᐅᖅᐳᖅ.

ᑭᓯᐊᓂᓕ ᒫᓐᓇ, ᐊᑖᑕᒐ ᓇᔪᖅᖠᖃᑎᒋᒐᑦᑎᒍ, ᐊᓈᓇᒐ ᑎᑎᕋᖅᑐᖅ 
ᑕᐅᑐᒍᓐᓇᙱᓚᕗᑦ. ᐊᓕᐊᓇᐃᓚᐅᖅᑐᖅ ᐊᑖᑕᒐ ᐱᖃᑎᒋᓪᓗᒍ. ᐃᓛᓐᓂᒃᑯᑦ
ᐱᓕᕆᑎᑉᐸᓚᐅᕐᒫᑎᒍᑦ ᐊᓈᓇᒪ ᐱᖁᙱᑕᖏᓐᓂᒃ...

ᐱᙳᐊᖅᐸᒃᑕᕗᑦ ᐱᙳᐊᑲᑕᓚᐅᖅᖢᑎᒍ.

ᐅᖓᓯᓛᖑᓇᓱᓚᐅᖅᖢᑕ ᒥᓯᒃᑕᖅᖢᑕ ᓇᑎᑦᑎᓐᓂ. ᕿᑐᕐᖓᐅᔭᑦᑎᓐᓄᑦ 
ᐊᓈᓇᑦᑎᐊᕐᒪ ᓴᓇᓚᐅᖅᑕᖏᓐᓄᑦ ᐱᖃᑦᑖᕈᑎᖃᓚᐅᕋᓗᐊᕆᓪᓗᑕ 
ᐃᕐᕈᓪᓕᒐᐅᑎᓚᐅᕆᓪᓗᑕ ᒪᑐᐊᖅᓯᒪᓪᓗᑕ. ᐊᑯᓂᐅᙱᑦᑐᖅ 
ᐃᕿᐊᙳᓕᓚᐅᖅᐳᒍᑦ ᑕᒪᒃᑯᓂᖓ ᐱᙳᐊᕆᔭᑦᑎᓐᓂᒃ, ᐊᓈᓇᒐᓘᓐᓃᑦ ᓱᓕ 
ᐅᑎᓚᐅᖅᑎᓐᓇᒍ.

ᐲᑕ ᕿᓇᖓᓴᓕᖅᐸᓪᓕᐊᓕᓚᐅᖅᐳᖅ. “ᖃᓄᐃᓕᐅᓚᐅᕐᒥᑕᑐᖅ?” ᐅᖃᖅᖢᓂ.

1110



ᖃᐅᔨᒪᔭᖃᓚᐅᕋᓗᐊᖅᑐᖓ ᐊᓕᐊᓇᐃᒋᔭᑦᑎᓐᓂᒃ: ᑎᑎᕋᐅᒻᒥᒃ ᐊᑐᕐᓗᑕ 
ᑭᓯᐊᓂ ᐊᑖᑕᒐ ᐅᖃᐅᑎᔪᓐᓇᕋᔭᙱᑦᑎᐊᖅᑕᕗᑦ ᑎᑎᕋᐅᑦ ᐊᓈᓇᒪ 
ᐊᓐᓂᕆᓗᐊᕐᒪᒍ. ᐊᒃᓱᒻᒪᕆᐊᓗᒃ, ᐊᓕᐊᓇᐃᓐᓇᔭᖅᑐᖅ!

ᐃᓱᒪᒃᓴᖅᓯᐅᖑᔭᖅᑎᓪᓗᑕ ᖃᓄᐃᓕᐅᒃᑲᓐᓂᕋᔭᕆᐊᒃᓴᖅ, ᐊᑖᑕᒐ 
ᐱᓚᐅᖅᓯᒪᙱᑦᑎᐊᑲᓴᒃᑕᒥᓂᒃ ᐱᓂᐊᕐᓂᖃᓕᓚᐅᖅᐳᖅ--ᐊᓈᓇᒪ 
ᕿᔪᖁᑎᖓᓂᒃ ᒪᒃᐱᖅᓯᒐᒥ ᑎᑎᕋᐅᒻᒥᒃ ᑎᒍᓯᓪᓗᓂ!

“ᑎᑎᕋᐅᑦ, ᑎᑎᕋᐅᑦ! ᐲᑕᓗ ᑐᖅᖢᓚᕗᒍᒃ. ᑕᑯᒐᔪᓚᐅᙱᓐᓇᑦᑎᒍᑦ ᑎᑎᕋᐅᑦ.
ᒥᒃᖠᕚᓪᓕᖅᑎᓪᓗᒍ ᑭᓯᐊᓂ ᑕᑯᓕᑕᐃᓐᓇᖅᐸᓚᐅᕋᑦᑎᒍᑦ.

ᓇᐃᒡᓕᓯᒪᔪᑯᓘᓕᓚᐅᖅᑐᖅ, 
ᐲᔭᐅᑎᖓᓗᐊᒥᐊᒃᑯᖄᕐᔪᑯᓗᓕᖅᖢᓂ. 
ᐊᑖᑕᒪ ᖃᐃᖦᖢᓂᐅᒃ ᑎᑎᕋᐅᑦ, 
ᐅᖃᖅᐳᖅ ᐃᒪᓐᓇ, 
“ᑎᑎᕋᐅᔭᙳᐊᖦᖤᕆᑦ 
ᐊᓂᑖᑯᓗᐃᑦ ᑭᐱᙳᐃᔭᕐᓗᒍ.”

ᐅᒃᐱᕈᓱᑦᑎᐊᙱᒻᒪᕆᒃᑐᖓ! ᐊᓈᓇᒐ ᐅᖃᐃᓐᓇᖅᐸᓚᐅᕐᒪᑦ 
ᐱᐅᖅᓱᐊᖃᑦᑕᖁᔨᓪᓗᓂ ᑎᑎᕋᐅᑦ ᐱᙳᐊᖑᙱᒻᒪᑦ.

ᑎᑎᕋᐅᑦ ᑎᒍᓪᓗᒍ. ᐊᐃᓐᓈᕈᓱᕈᔪᒃᑲᓗᐊᖅᖢᖓ, ᑭᓯᐊᓂ 
ᐃᖦᖢᐊᑦᑎᐊᕐᒪᑦ ᑎᒍᓪᓗᒍ ᖃᓄᐃᒋᔪᓐᓃᖅᖢᒍ. ᐊᑖᑕᒐ 
ᑎᒍᓯᓪᓗᓂ ᐊᓕᓚᔪᕐᒥᒃ ᑎᑎᕋᐅᔭᕐᕕᒋᓂᐊᖅᑕᓐᓂᒃ. 
ᖃᐅᔨᒪᓪᓗᖓ ᐊᓕᓚᔪᖁᑎᑐᐊᑦᑎᐊᕆᒐᑦᑎᒍ.

ᑎᑎᕋᐅᔭᓯᒐᒪ--ᐊᓕᐊᓇᑦᑐᐊᓘᖕᒪᑦ ᐃᒐᓛᒃᑯᓪᓗ 
ᑎᑎᕋᐅᔭᕐᓂᕐᒥᑦ ᐊᔾᔨᒋᔭᐅᙱᑦᑎᐊᖅᖢᓂ! 
ᐃᓱᒪᔪᓐᓃᑲᐅᑎᒋᓪᓗᖓ ᐊᐃᓐᓈᕈᓱᒋᐊᒃᓴᖅ 
ᑎᑎᕋᐅᔭᑲᑕᑐᐃᓐᓇᓕᖅᐳᖓ. ᐅᐊᓐᓈᖑᓚᐅᕐᒪᑦ 
ᑕᑯᕙᓪᓕᐊᓪᓗᒋᑦ ᑎᑎᕋᐅᔭᖅᑕᒃᑲ ᓴᖅᑭᑉᐸᓪᓕᐊᔪᑦ. 
ᓇᑦᑎᙳᐊᓕᐅᑲᑕᒃᖢᖓ ᑐᒃᑐᙳᐊᓂᒡᓗ.

“ᑎᑎᕋᐅᔭᙵ, ᓲᓴᓐ!” ᐲᑕ ᑎᓕᐅᕆᕗᖅ, 
ᑎᑎᕋᐅᔭᓕᖅᖢᖓᓗ ᐊᔾᔨᑦᑎᐊᖓᓂᒃ.

ᐊᓱᐃᓛᒃ, ᑕᒪᑦᑕ ᑎᑎᕋᐅᔭᖅᑐᐃᓐᓇᐅᓕᓚᐅᖅᐳᒍᑦ ᓂᑭᑦᑖᖅᖢᑕ. ᐊᓕᓚᔪᖅ 
ᑕᑕᒃᑲᑦᑎᒍ, ᐊᑖᑕᒐ ᓴᖅᑭᑦᑎᕗᖅ ᑏᖑᓯᕝᕕᕕᓂᐅᑉ ᐃᓚᖓᓂᒃ. ᐅᓖᐱᑲ 
ᑎᑎᕋᕆᐅᖅᓴᓪᓗᓂ, ᐲᑕ ᑎᑎᕋᕈᓘᔭᑐᐃᓐᓇᖅᖢᓂ, ᐊᑖᑕᒐᓘᓐᓃᑦ 
ᑎᑎᕋᐅᔭᖅᖢᓂ ᐊᔾᔨᒌᙱᑦᑐᓂᒃ ᐃᓄᒃᓱᒐᙳᐊᓂᒃ ᖃᐅᔨᒪᓂᐊᕋᑦᑎᒍ.

ᐊᑖᑕᒪ ᓄᕝᕗᒃᓴᑲᑕᒋᐊᖃᓚᐅᖅᑕᖓ ᑎᑎᕋᐅᑦ ᓴᕕᖕᒥᓄᑦ 
ᓇᐃᒡᓕᕙᓪᓕᐊᑐᐃᓐᓇᕐᒪᑦ, ᐃᓱᒫᓗᒃᐸᓪᓕᐊᓕᖅᖢᖓ ᐊᓈᓇᒪ ᐊᖏᕐᕋᕈᓂ 
ᑕᑯᒍᓂᐅᒃ ᖃᓄᐃᓕᓂᐊᕐᒪᖔᑦ.

ᑎᑎᕋᐅᔮᓂᑦᑎᐊᓕᖅᑎᓪᓗᑕ ᑏᖑᓯᕝᕕᕕᓂᒃᑯᑦ, ᑐᓴᖅᐸᕋ 
ᖃᓄᑭᐊᖅ ᓂᓪᓕᖅᑐᖅ ᓯᓚᒥ. ᐊᓈᓇᒐ ᐅᑎᕐᓂᕐᒪᑦ! ᐃᓱᒪᓕᓚᐅᖅᐳᖓ 
ᖃᓄᐃᓕᓂᐊᕐᒪᖔᑦ ᑕᑯᒍᓂᐅᒃ ᑎᑎᕋᐅᑎᑯᓗᒃ ᐊᓕᓚᔪᖁᑎᑐᐊᑦᑎᐊᕗᓪᓗ 
ᑕᑕᑦᑎᐊᖅᑐᖅ ᑎᑎᕋᐅᔭᖅᑲᐅᔭᑦᑎᓐᓂᒃ.

ᐊᓈᓇᒐ ᑕᖃᓯᒪᖅᑰᔨᒐᓗᐊᖅᖢᓂ ᖁᕕᐊᓱᓚᐅᖅᐳᖅ ᐃᓅᓵᖅᑐᖃᕐᒪᑦ. ᑕᑯᒐᒥᐅᒃ 
ᑎᑎᕋᐅᑦ ᓴᖅᑭᑕᐅᓯᒪᔪᖅ, ᓇᐃᓐᓂᖅᓴᒻᒪᕆᑯᓘᓕᖅᖢᓂᓗ, ᐊᓐᓄᓕᑳᓪᓚᒃᐳᖅ.

“ᑕᑯᒋᑦ ᓴᓇᖅᑲᐅᔭᑦᑎᓐᓂᒃ, ᐊᓈᓈᒃ!” ᐲᑕ ᑐᖅᖢᓚᓪᓗᓂ ᖁᕕᐊᓱᓗᐊᒧᑦ.

“ᐅᐊᑲᓪᓚᖔ,” ᐊᓈᓇᒐ ᐅᖃᕋᔮᖅᐳᖅ, ᕿᒥᕐᕈᐊᖑᔮᕐᔪᒃᖢᓂ 
ᑎᑎᕋᐅᔭᖅᑲᐅᔭᑦᑎᓐᓂᒃ. “ᐱᓕᕆᔪᒻᒪᕆᐊᓘᖅᑲᐅᒐᔅᓯ.”

“ᑕᑯᕕᐅᒃ ᑎᑎᕋᐅᔭᖅᑲᐅᔭᕋ ᐲᑕᙳᐊᖅ? 
ᐃᕼᐄ, ᐊᓈᓈᒃ!” ᐱᒃᑯᒋᒐᒃᑯ 
ᑕᑯᖁᒻᒪᕆᒃᑲᓗᐊᖅᐸᕋ ᑖᓐᓇ.

“ᐄ, ᑕᑯᕙᕋ,” ᐊᓈᓇᒐ ᑭᐅᓪᓗᓂ. 
“ᐱᐅᖅᓱᐊᕆᐊᖃᖅᑐᒍᑦ 
ᐱᔾᔪᑎᒋᓪᓗᒍ ᐱᔭᕐᓂᙱᓐᓂᖏᓐᓄᑦ. 
ᐊᑕᐅᓯᑯᓗᖕᒥᒃ ᑎᑎᕋᐅᑎᖃᕋᑦᑕ 
ᒫᓐᓇ ᐱᑲᐅᖅᑐᔾᔮᓇᑕᓗ 
ᓂᐅᕕᕆᐊᓚᐅᙱᓐᓂᑦᑎᓐᓂ,” 
ᐅᖃᖅᖢᓂ.

ᑲᖔᖅᓯᒪᖅᑰᔨᔪᒃᓴᐅᓐᓂᕋᑦᑕ. ᐊᓈᓇᒐ ᕿᕕᐊᕋᒥ ᐅᕙᑦᑎᓐᓄᑦ ᖁᖓᓕᖅᖢᓂ. 
“ᖁᕕᐊᓱᒃᑐᖓ ᑭᓯᐊᓂ ᑎᑎᕋᐅᔭᑲᑕᒃᖢᓯ ᐊᓕᐊᓇᒋᓚᐅᕋᔅᓯᐅᒃ,” ᐅᖃᖅᖢᓂ. 
“ᐅᓇᓗ ᑎᑎᕋᐅᔭᖅᑕᕕᓃᑦ ᐲᑕᐅᖅᑰᔨᑦᑎᐊᖅᑐᖅ!”

ᐊᓈᓇᒐ ᐊᕙᓗᓪᓗᑎᒍᑦ, ᑎᒃᑯᐊᑲᑕᒃᖢᑕ ᑎᑎᕋᐅᔭᖅᑕᕕᓂᑦᑎᓐᓂᒃ.

ᑲᒪᓇᖅᐳᖅ ᑎᑎᕋᐅᑎᑯᓗᒃ ᖁᕕᐊᓇᖅᓯᑎᑦᑎᓚᐅᖅᓯᒪᓂᖓ ᑕᐃᔅᓱᒪᓂ! 
ᐳᐃᒍᓚᐅᖅᓯᒪᔾᔮᙱᑕᕋ ᐊᓈᓇᒪ ᐅᖃᓚᐅᖅᓯᒪᔭᖓ ᐱᐅᖅᓱᐊᖃᑦᑕᖁᔨᓪᓗᓂ 
ᐱᒋᔭᑦᑎᓐᓂᒃ. ᖃᐅᔨᒪᓚᐅᖅᐳᖓ ᐱᖁᑎᖃᓗᐊᓚᐅᙱᒃᑲᓗᐊᖅᖢᑕ, 
ᐱᒋᔭᑦᑎᓐᓂᒃ ᐊᑐᑦᑎᐊᖅᐸᓚᐅᖅᐳᒍᑦ.

ᓲᓴᓐ ᐊᕕᙵᖅ ᐃᓅᓚᐅᖅᓯᒪᕗᖅ ᓄᓇᓕᕋᓛᕐᒥ. ᓄᓇᓕᖕᒧᑦ ᐃᒡᓗᓕᖕᒧᑦ, 
ᓄᓇᕗᒻᒥ ᓅᓚᐅᖅᓯᒪᕗᖅ 1967-ᖑᑎᓪᓗᒍ. ᐊᐅᓪᓛᕈᒻᒪᐅᔪᖅ 
ᐃᖃᓪᓕᐊᕈᒻᒪᐅᓪᓗᓂᓗ ᐃᓚᐅᑎᑦᑎᒡᒍᓪᓗᓂᓗ ᐊᐅᓪᓛᖃᑕᐅᓚᐅᖅᓯᒪᙱᑦᑐᓂᒃ 
ᐃᓕᓐᓂᐊᖅᑎᓐᓂᐊᖅᑕᒥᓂᒃ ᐊᐅᓪᓛᖅᓯᒪᔪᑦ ᖃᐅᔨᒪᔭᕆᐊᖃᖅᑕᖏᓐᓂᒃ. 
ᒥᖅᓱᕐᓂᕐᒥᒃ ᐊᓕᐊᓇᐃᒋᔭᖃᖅᑐᖅ ᐃᓕᓐᓂᐊᖅᑎᑦᑎᔪᒪᓲᖑᓪᓗᓂᓗ 
ᒪᒃᑯᖕᓂᖅᓴᓂᒃ ᐃᓄᐃᑦ ᐱᖅᑯᓯᖏᓐᓂᒃ. ᐱᔪᓐᓇᑦᑎᐊᖅᑐᖅ ᖃᓄᑐᐃᓐᓇᖅ 
ᐱᔭᕆᐊᖃᖅᑕᒥᓂᒃ ᐃᓱᒪᓪᓗᓂᓗ ᑕᐃᒪᐃᑦᑐᓐᓇᕆᐊᖃᕋᓱᒋᓪᓗᓂᒋᑦ 
ᐃᓕᓐᓂᐊᖅᑎᑦᑎᓇᓱᖃᑦᑕᖅᐳᖅ ᒪᒃᑯᖕᓂᖅᓴᓂᒃ. ᐃᕐᖑᑕᖃᐅᖅᐳᖅ 
ᐅᓂᒃᑲᐅᑎᓇᓱᒃᐸᒃᖢᓂᒋᓪᓗ ᑐᓴᐅᒪᔭᕆᐊᖃᖅᑕᖏᓐᓂᒃ. 
ᐅᖃᓕᒫᒐᓕᐊᕆᓚᐅᖅᑕᖓ ᐃᖃᓪᓕᐊᖃᑎᒋᓪᓗᒍ ᐊᓈᓇᑦᓯᐊᖅ, 
ᓴᖅᑭᑕᐅᓚᐅᖅᑐᖅ 2016-ᖑᑎᓪᓗᒍ.

ᒪᐃᕋᓐ ᕕᔅᑐᓚ ᐃᓕᓴᐃᔨᐅᔪᖅ ᐃᓕᓐᓂᐊᖅᑎᑦᑎᔾᔪᑎᒃᓴᓂᒃ ᑎᑎᕋᖅᑎᐅᔪᖅ 
ᐃᓐᕼᐋᐱᑦ ᐃᓕᓐᓂᐊᖅᑐᓕᕆᓂᕐᒥ. ᐊᓕᐊᓇᐃᒋᔭᓕᒃ ᐊᐅᓪᓛᖅᓯᒪᓂᕐᒥᒃ, 
ᐱᓱᔪᖕᓂᕐᒥᒡᓗ ᐅᒥᐊᖅᑐᖅᖢᓂ ᐸᐅᕐᓂᕐᒥᒃ ᐊᒻᒪ ᕿᒧᒃᓯᕐᓂᕐᒥᒃ. ᓄᓇᕗᒻᒥ 
ᓄᓇᖃᖅᓯᒪᓕᖅᑐᖅ ᐅᑭᐅᑦ ᖁᓕᑦ ᐅᖓᑖᓂ. ᑎᑎᕋᖃᑕᐅᓯᒪᕗᖅ ᐅᖃᓕᒫᒐᕐᒥᒃ 
ᐆᒥᖓ ᐃᖃᓪᓕᐊᖃᑎᒋᓪᓗᒍ ᐊᓈᓇᑦᓯᐊᖅ.

ᓵᓖᓐ ᓱᐊ ᑎᑎᕋᐅᒻᒥᒃ ᑎᒍᓯᔭᕆᐅᓚᐅᖅᓯᒪᕗᖅ ᐱᖓᓱᓂᒃ ᐅᑭᐅᖃᖅᖢᓂ 
ᓴᒃᑯᑦᑎᓚᐅᖅᓯᒪᑦᑎᐊᙱᓚᖅ ᑕᐃᒪᙵᑦ. ᑎᑎᕋᐅᔭᖃᑦᑕᓕᖅᐳᖅ 
ᐅᖃᓕᒫᒐᓕᐊᖑᓯᒪᔪᓂᒃ ᑎᑎᕋᐅᑎᒥᓄᑦ, ᐊᒥᐊᕆᔾᔪᑎᓄᓪᓗ, ᐊᒥᐊᓄᑦ, 
ᐸᐅᖅᑎᕈᑎᓄᓪᓗ ᐊᒻᒪ ᖃᕋᓴᐅᔭᓄᑦ. ᐊᒥᓱᓗᐊᕌᓗᖕᓂᒡᓗ ᐲᔭᐅᑎᖃᖅᖢᓂ. 
ᓵᓖᓐ ᕼᐋᒧᓪᑕᓐ, ᐊᓐᑎᐅᕆᐅᒥᐅᑕᐅᕗᖅ, ᐅᐃᒌᒃ ᒪᕐᕉᒡᓗ ᐳᓯᖁᑎᖏᒃ.

